PAGE  
5

Халык сәнгать һөнәрләре һәм кәсепләре турында
Татарстан Республикасы

ЗАКОНЫ

Татарстан Республикасы 

Дәүләт Советы тарафыннан 

2004 елның  22 декабрендә 

кабул ителде

(2006 елның 17 февралендәге 13-ТРЗ номерлы, 2010 елның 31 мартындагы    14-ТРЗ номерлы, 2014 елның 12 июнендәге 53-ТРЗ номерлы, 2018 елның 5 мартындагы 7-ТРЗ номерлы Татарстан Республикасы законнары редакциясендә)

Халык сәнгать һөнәрләре һәм кәсепләре – Татарстан Республикасы мәдәниятенең, бер үк вакытта халык иҗатының да, бер  өлкәсен тәшкил итүче  аерылгысыз өлеше. 

Халык сәнгать һөнәрләрен һәм кәсепләрен саклау, яңарту һәм үстерү мөһим дәүләт бурычы булып тора. 

1 статья. Әлеге Законның җайга салу  предметы 

Әлеге Закон Татарстан Республикасы территориясендә   халык сәнгать һөнәрләре һәм кәсепләре өлкәсендәге   мөнәсәбәтләрне җайга сала. 

Гражданнар һәм теләсә кайсы оештыру-хокукый рәвешләрендәге  һәм милек рәвешләрендәге юридик затлар бу мөнәсәбәтләрдә катнашучылар булалар.

2 статья. Халык сәнгать һөнәрләре һәм кәсепләре өлкәсендәге  мөнәсәбәтләрне хокукый   җайга салу 

Халык сәнгать  һөнәрләре һәм кәсепләре өлкәсендәге  мөнәсәбәтләрне хокукый   җайга салу Россия Федерациясе Конституциясенең, «Мәдәният турында Россия Федерациясе законнары нигезләре» Россия Федерациясе законының, Татарстан Республикасы Конституциясенең  һәм «Мәдәният турында»  Татарстан Республикасы Законының  тиешле нигезләмәләренә  нигезләнә һәм  «Халык сәнгать һөнәрләре турында» Федераль закон, башка федераль законнар, әлеге Закон, шулай ук Россия Федерациясенең һәм Татарстан Республикасының башка  норматив хокукый актлары белән  гамәлгә ашырыла.  

3 статья. Төп төшенчәләр
Әлеге Закон максатларында  түбәндәге төп төшенчәләр кулланыла:

халык сәнгать һөнәре – халык сәнгать һөнәрләре  осталарының   кул иҗаты һәм (яисә)  механизацияләнгән хезмәт барышында   билгеле бер җирлектә  халык сәнгате традицияләрен  күмәк үзләштерү һәм  дәвамлы үстерү нигезендә башкарыла торган  халык иҗатының утилитар һәм (яисә) декоратив максаттагы сәнгать әйберләре булдыру эшчәнлеге  рәвешләренең берсе;

халык сәнгать  кәсепләре – Татарстан Республикасы күпмилләтле халкының традицион мәдәниятенә нигезләнә торган  кул хезмәтенең, мирас осталыгының  буыннан буынга күчүче ысулларын саклауга бәйле  үзенчәлекле эшчәнлек төре;

халык сәнгать һөнәренең традицион яшәп килгән урыны – тарихи барлыкка килгән һәм көнкүреш традицияләре нигезендә үсә торган, үзенең социаль-көнкүреш инфраструктурасы һәм кирәкле чимал ресурслары булган халык сәнгать һөнәре  территориясе;

халык сәнгать һөнәре әйбере – әлеге һөнәр традицияләре нигезендә әзерләнгән утилитар һәм (яисә) декоратив максаттагы  сәнгать әйбере;

халык сәнгать һөнәренең  уникаль әйбере – халык сәнгать һөнәренең югары сәнгать кыйммәтенә  ия, үз  төрендә бердәнбер булган әйбере;

халык сәнгать һөнәре  әйберенең  типик үрнәге -   әзер әйбер, рәсем (схема, типик композиция), макет ( модель) рәвешендә эшләнгән һәм  билгеләнгән тәртиптә, шул исәптән иҗади  төрләндерү алымын кулланып та, күчереп ясау өчен  каралган  әйбер үрнәге;

халык сәнгать һөнәре остасы -  традицияләр нигезендә халык сәнгать һөнәренең  аерым  бер әйберен  әзерләүче физик зат;

кәсепче – махсус күнекмәләрдән файдалануга юнәлдерелгән традицион технологияләр,  инструмент,  кече механизация чаралары нигезендә хезмәтнең соңгы продуктын, шул исәптән  халык һөнәрләре әйберләренә караган һәм  билгеле бер җирлектә тарихи урнашкан функциональ үзенчәлекләргә һәм эстетик нормаларга җавап бирә торган продуктны мөстәкыйль йә кече осталар һәм (яисә)  шәкертләре ярдәме белән җитештерүче физик зат; 

иҗади төрләндерү  – халык  иҗаты  чагылышының бер рәвеше, халык сәнгать һөнәре әйберен әзерләүнең,  аның типик үрнәге белән чагыштырганда сәнгати дәрәҗәсен  һәм сыйфатын  киметүгә китерми торган  итеп композиция, төс, орнамент ягына, пластик  һәм башка сәнгати чишелешенә  үзгәрешләр һәм өстәмәләр кертү күз алдында  тотыла торган  халык сәнгать һөнәре әйберләренең типик  үрнәген  күчереп ясауның төп ысулы. 

4 статья. Халык сәнгать һөнәрләрен һәм кәсепләрен саклау, яңарту һәм үстерү буенча Татарстан Республикасы дәүләт хакимияте органнары вәкаләтләре 

Татарстан Республикасы дәүләт хакимияте органнары халык сәнгать һөнәрләренә һәм кәсепләренә (Россия Федерациясе Хөкүмәте вәкаләт биргән федераль башкарма хакимият органы тарафыннан исемлеге раслана торган халык сәнгать һөнәрләре оешмаларыннан тыш) ярдәм күрсәтә. Татарстан Республикасы дәүләт хакимияте органнары түбәндәгеләрне эшләргә мөмкин: (беренче абзац  2010 елның 31 мартындагы 14-ТРЗ номерлы, 2018 елның 5 мартындагы 7-ТРЗ номерлы Татарстан Республикасы законнары редакциясендә)
Татарстан Республикасы законнары нигезендә халык сәнгать һөнәрләрен һәм кәсепләрен саклау, яңарту һәм үстерү буенча максатчан программалар кабул итәргә;

халык сәнгать һөнәрләре һәм кәсепләре өлкәсендә үз эшчәнлекләрен гамәлгә ашыручы оешмаларга һәм индивидуаль эшкуарларга законнар нигезендә үз  компетенцияләре чикләрендә салым ташламалары һәм башка ташламалар бирергә;

халык сәнгать һөнәрләрен һәм кәсепләрен саклау, яңарту һәм үстерү максатларында  инвестиция проектларын гамәлгә ашыруга ярдәм итәргә;

халык сәнгать һөнәрләре  һәм кәсепләре хезмәткәрләрен  халык сәнгать һөнәрләре һәм кәсепләре оешмаларының үзара эшчәнлеге нигезендә укытуга  һәм әзерләүгә (һөнәри белем бирү оешмаларында яисә югары белем мәгариф оешмаларында) ярдәм итәргә; (бишенче абзац  2014 елның 12 июнендәге 53-ТРЗ номерлы Татарстан Республикасы Законы редакциясендә)
Россия Федерациясендә һәм аннан читтә  Татарстан Республикасының халык сәнгать һөнәрләре һәм кәсепләре сәнгатен пропагандалауга ярдәм итәргә, шул исәптән  халык сәнгать һөнәрләре һәм кәсепләре әйберләренең күргәзмәләрен, конкурсларын, аукционнарын, махсуслаштырылган сәүдәсен оештыру, массакүләм мәгълүмат чараларына ярдәм итәргә, Татарстан Республикасы халык сәнгать һөнәрләре һәм кәсепләре турында ел саен  басма продукция чыгаруны оештырырга,  шушы өлкәдә  халыкара  алмашуны һәм тышкы икътисадый эшчәнлекне үстерү юлы белән дә;

халык сәнгать һөнәрләре һәм кәсепләре өлкәсендә  коммерциягә карамаган  оешмаларның, иҗтимагый оешмаларның (берләшмәләрнең) эшчәнлегенә ярдәм итәргә;

халык сәнгать һөнәрләренә һәм кәсепләренә дәүләт ярдәменең  башка рәвешләрен билгеләргә. 
Татарстан Республикасы дәүләт хакимияте органнары Россия Федерациясе Хөкүмәте вәкаләт биргән федераль башкарма хакимият органы тарафыннан исемлеге раслана торган халык сәнгать һөнәрләре оешмаларына Россия Федерациясе законнары һәм Татарстан Республикасы законнары нигезендә ярдәм күрсәтергә хокуклы. (Икенче өлеш 2018 елның 5 мартындагы 7-ТРЗ номерлы Татарстан Республикасы Законы белән кертелгән)
5 статья. Халык сәнгать һөнәрләрен һәм кәсепләрен саклау, яңарту һәм үстерү буенча җирле үзидарә органнары вәкаләтләре 

Җирле үзидарә органнары түбәндәге вәкаләтләрне  гамәлгә ашырырга мөмкин:

муниципаль берәмлек  территориясендә  халык сәнгать һөнәрләрен  һәм кәсепләрен саклау, яңарту һәм үстерү программаларын әзерләргә һәм расларга;

салымнар һәм җыемнар турындагы законнар нигезендә җирле бюджетларга күчерелергә тиешле салымнар буенча Татарстан Республикасының халык сәнгать һөнәрләре һәм кәсепләре үсешен кызыксындыра торган ташламалар билгеләргә;

халык сәнгать һөнәре осталарының һәм кәсепчеләренең иҗтимагый берләшмәләргә, иҗади берлекләргә  берләшүенә ярдәм итәргә; 

федераль һәм республика законнары, муниципаль берәмлек уставы нигезендә халык сәнгать һөнәрләрен һәм кәсепләрен саклау, яңарту һәм үстерү өлкәсендәге башка вәкаләтләрне гамәлгә ашырырга.

6 статья. Халык сәнгать һөнәрләре һәм кәсепләре оешмалары 

Халык сәнгать һөнәрләре һәм кәсепләре оешмаларының төп бурычы  халык сәнгать һөнәрләре һәм кәсепләре традицияләрен  саклаудан, яңартудан һәм үстерүдән гыйбарәт. 

Федераль дәүләт статистика күзәтүе белешмәләре буенча узган елда халык сәнгать һөнәрләре һәм кәсепләре үзебездә җитештерелеп җибәрелгән (җибәреп тору яисә башкача сату йә алмаштыру юлы белән реализацияләнергә тиешле) товарлар (үз көчебез белән башкарылган эшләр, күрсәтелгән хезмәтләр) күләмендә  кимендә 50 процентны тәшкил иткән теләсә кайсы оештыру-хокукый рәвешендәге һәм  милек рәвешендәге оешма (юридик зат) халык сәнгать һөнәрләре һәм кәсепләре оешмасы була. (Икенче өлеш 2006 елның 17 февралендәге 13-ТРЗ номерлы Татарстан Республикасы Законы редакциясендә) 
Кәсепчелекне һәм  халык сәнгать  һөнәрләрен үстерү һәм мәнфәгатьләрен яклау максатларында  халык сәнгать осталары,  кәсепчеләре, халык сәнгать һөнәрләре һәм кәсепләре оешмалары  һәм башка кызыксынучы затлар  коммерциягә карамаган оешмалар төзергә мөмкин. Күрсәтелгән оешмалар  коммерциягә карамаган оешмалар турында  законнарда билгеләнгән тәртиптә төзеләләр һәм үз эшчәнлекләрен башкаралар.  

7 статья. Халык сәнгать һөнәрләре остасы
Халык сәнгать һөнәрләре остасы түбәндәгеләргә хокуклы:

үз эшчәнлеген юридик зат белән төзелгән хезмәт шартнамәсе яисә граждан-хокук шартнамәсе шартларында йә юридик зат булмыйча гына индивидуаль эшкуар буларак гамәлгә ашырырга;

үз әйберләрен һәм үзенең җитештерү-техник эшчәнлеге буенча башка нәтиҗәләрен экспонатларга;

шәхси мөлкәтеннән (җиһазларыннан, материалларыннан, инструментларыннан һәм башкалардан) файдаланган очракта, хезмәт шартнамәсе  нигезендә өстәмә чыгымнарны түләтергә;

Татарстан Республикасы  милкендәге дәүләт музейларына түләүсез керергә, дәүләт архивлары, китапханәләре һәм музейлары фондлары  белән түләүсез эшләргә.

8 статья. Татарстан Республикасы территориясендә әзерләнә торган әйберләрне халык сәнгать һөнәрләре һәм кәсепләре әйберләренә кертү
Татарстан Республикасы территориясендә әзерләнә торган әйберләрне халык сәнгать һөнәрләре һәм кәсепләре әйберләренә кертү халык сәнгать һөнәрләренең  һәм кәсепләренең  тапшырылган типик үрнәкләрен һәм уникаль әйберләрен карау нәтиҗәләре буенча Халык сәнгать һөнәрләре сәнгать-эксперт советы кабул итә торган карарлар нигезендә һәм әлеге һөнәрнең Татарстан Республикасы территориясендәге традицияләргә туры килүеннән чыгып гамәлгә ашырыла. 

Әйберләрне халык сәнгать һөнәрләре һәм кәсепләре  әйберләренә кертү шартлары һәм тәртибе, «Халык сәнгать һөнәрләре турында» Федераль закон нигезләмәләрен исәпкә алып, Татарстан Республикасы Министрлар Кабинеты тарафыннан билгеләнә. 

9 статья. Халык сәнгать һөнәрләре сәнгать-эксперт советы

Әзерләнә торган әйберләрне халык сәнгать һөнәрләре һәм кәсепләре әйберләренә кертү һәм Татарстан Республикасы территориясендә урнашкан халык сәнгать һөнәрләре һәм кәсепләре оешмаларының һәм  индивидуаль эшләүче осталарның эшчәнлеген җайга салу максатларында Татарстан Республикасы Министрлар Кабинеты тарафыннан Халык сәнгать һөнәрләре сәнгать-эксперт советы төзелә.

 Халык сәнгать һөнәрләре сәнгать-эксперт советы үз эшчәнлеген Халык сәнгать һөнәрләре сәнгать-эксперт советы турындагы нигезләмә нигезендә гамәлгә ашыра, ул Россия Федерациясе Хөкүмәте вәкаләт биргән  федераль башкарма хакимият органы тарафыннан билгеләнә торган тәртиптә раслана. (2010 елның  31 мартындагы 14-ТРЗ номерлы Татарстан Республикасы Законы редакциясендә). 
10 статья. Халык сәнгать һөнәрләренең һәм кәсепләренең традицион  яшәп килгән урыннары

Халык сәнгать һөнәрләренең һәм кәсепләренең традицион яшәп килгән  урыннары Халык сәнгать һөнәрләре  советы тәкъдиме буенча Татарстан Республикасы Министрлар Кабинеты тарафыннан билгеләнә.

Икенче өлеш үз көчен югалткан. – 2010 елның  31 мартындагы 14-ТРЗ номерлы Татарстан Республикасы Законы 
11 статья. Әлеге Законның үз көченә керүе  

Әлеге Закон рәсми басылып чыкканнан соң ун көн узгач үз көченә керә. 

Татарстан Республикасы Президентына һәм Татарстан Республикасы Министрлар Кабинетына үз норматив хокукый актларын әлеге  Законга яраклаштыруны тәкъдим итәргә.  

Татарстан Республикасы 

     Президенты

                                                М.Ш.Шәймиев

Казан, Кремль, 
2005 елның 12 гыйнвары

